
ТЛУМАЧАЛЬНАЯ ЗАПІСКА
Вучэбная метэаралагічная практыка з’яўляецца неабходным дапаўненнем да тэарэтычнага курса “Метэаралогія і кліматалогія”. Праграма практыкі адпавядае тыпавой праграме і дзяржаўнаму стандарту гэтай вучэбнай дысцыпліны. Яна прадугледжвае вывучэнне пытанняў, якія спрыяюць замацаванню тэарэтычных ведаў, атрыманых студэнтамі ў аудыторыі ў час лекцыйных і лабараторна-практычных заняткаў, а таксама набыццё уменняў і навыкаў выканання метэаралагічных назіранняў. 
Вучэбная метэаралагічная практыка з’яўляецца важнейшай часткай падрыхтоўкі   спецыялістаў  у галіне: 1–31 02 01   «Геаграфія» (па напрамках), 1–33 01 02 «Геаэкалогія», 1-31 02 02 «Гідраметэаралогія», 1-31 02 03 «Космааэракартаграфія». Практыка праводзіцца ў адпаведнасці з Палажэннем аб вытворчай практыцы студэнтаў вышэйшых вучэбных устаноў. 
Правядзенне практыкі ажыццяўляецца на вучэбнай геаграфічнай станцыі «Заходняя Бярэзіна», размешчанай у Валожынскім раёне Мінскай вобласці ў адпаведнасці з дзяржаўным стандартам: “Арганізацыя метэаназіранняў. Асноўныя сеткавыя прылады назіранняў за метэаралагічнымі велічынямі, дыстанцыйныя і аўтаматычныя сродкі назіранняў. Методыка назіранняў, апрацоўка і аналіз метэаралагічных і актынаметрычных даных. Мікракліматычныя назіранні ў розных умовах глебава-расліннага покрыва, рэльефу і ўвльгатнення. Першасная апрацоўка і інтэрпрэтацыя матэрыялаў назіранняў. Азнаямленне з кліматалагічнымі матэрыяламі.” 
Мэта практыкі:
Засвоіць методыку арганізацыі метэаралагічных назіранняў, іх правядзення на метэаралагічнай станцыі ў сістэме гідраметэаслужбы, а таксама апрацоўкі і аналіза метэаралагічных і актынаметрычных даных, атрыманых на вучэбнай метэастанцыі “Заходняя Бярэзіна”, іх выкарыстанне ў розных галінах гаспадарчай дзейнасці. 
Задачы практыкі:

·  засвоіць методыку арганізацыі метэаралагічных назіранняў;
·  вывучыць будову, структуру і функцыянаванне метэаралагічнай станцыі ў сістэме Сусветнай службы надвор’я;

·  замацаваць атрыманыя тэарэтычныя веды па метэаралогіі і кліматалогіі і рэалізаваць іх у час назіранняў на метэаралагічнай станцыі;
·  навучыцца весці метэаралагічныя назіранні, правільна рабіць адлікі па разнастайным прыладам, уводзіць папраўкі і ажыццяўляць першасную апрацоўку атрыманых даных;

·  засвоіць міжнародную сістэму кадзіравання, перадачы і нанясення даных на сінаптычную карту і яе аналіз;

·  авалодаць практычнымі ўменнямі і навыкамі для самастойнай прафесійнай дзейнасці па спецыяльнасці.
У выніку праходжання вучэбнай метэаралагічнай практыкі студэнт павінен:
знаць: 

·  методыку арганізацыі і правядзення метэаралагічных, актынаметрычных і мікракліматычных назіранняў, прынятай Сусветнай службай надвор’я у адпаведнасці з патрабаваннямі Тэхнічных кодэксаў усталяванай практыкі;
·  будову і работу метэаралагічных і актынаметрычных прыладаў на метэаралагічнай станцыі, у тым ліку аўтаматызаваных сістэм, правільна рабіць адлікі з прыладаў і запісы даных у кніжкі назіранняў КМ-1, КМ-3, КМ-12;
·  метады першаснай статыстычнай апрацоўкі атрыманых даных, увядзенне паправак, складанне табліц і графічнае адлюстраванне;

·  сістэму міжнароднага кода (КН-01) перадачы даных метэаралагічных назіранняў і іх нанясенне на сінаптычную карту;
умець:

·  правільна і дакладна карыстацца метэаралагічнымі і актынаметрычнымі прыладамі, рабіць адлікі і заносіць вынікі адлікаў у кніжкі назіранняў КМ-1, КМ-3, КМ-12 у адпаведнасці з патрабаваннямі Тэхнічных кодэксаў усталяванай практыкі;

·  выкарыстоўваць статыстычныя метады і апрацоўваць атрыманыя даныя, уводзіць неабходныя папраўкі; 

·  карыстацца міжнародным кодам (КН-01), правільна кадзіраваць атрыманыя даныя метэаралагічных назіранняў, складаць тэлеграмы для перадачы данных у гідраметэацэнтры; 

валодаць:

·  усёй сістэмай метэаралагічных, актынаметрычных і мікракліматычных назіранняў, прынятай Сусветнай службай надвор’я;
·  метадамі атрымання і першаснай апрацоўкі даных метэаралагічных назіранняў, увядзенне паправак на адлікі па прыладам, складанне табліц;

·  міжнародным кодам (КН-01) для перадачы даных у Гідраметэацэнтр;
·  метадамі складання сінаптычнай карты – наносіць на карту колькасныя і якасныя даныя станцыйных назіранняў, аналізу і выяўлення сінаптычных аб’ектаў і прагназавання надвор’я;
·  практычнымі ўменнямі і навыкамі да самастойнай прафесійнай дзейнасці па спецыяльнасці.
Студэнт-практыкант павінен набыць наступныя кампетэнцыі: 
АК-1. Умець ужываць базавыя навукова-тэарэтычныя веды для вырашэння тэарэтычных і практычных задач.

АК-2. Валодаць сістэмным і параўнальным аналізам.

АК-3. Валодаць навыкамі даследавання.

АК-4. Умець самастойна працаваць.

АК-5. Быць здольным выпрацоўваць новыя ідэі (валодаць крэатыўнасцю).

АК-6. Валодаць міжпрадметным падыходам пры вырашэнні праблем.

АК-7. Мець навыкі, звязаныя з выкарыстаннем тэхнічных сродкаў, кіравання інфармацыяй і работы з персанальным кампутарам.

СЛК-6. Умець працаваць у камандзе.

ПК-1. Вызначаць праблемы ў вобласці гідраметэаралогіі і ажыццяўляць пастаноўку навуковых задач, якія маюць як тэарэтычны інтарэс, так і практычную значнасць для рацыянальнага прыродакарыстання.

ПК-5. Складаць аналітычныя агляды літаратуры па тэме даследавання, аналізаваць інфармацыйныя і картаграфічныя даныя па вывучаемай праблеме, абгрунтоўваць мэтазгоднасць правядзення навуковых даследаванняў.

ПК-6. Складаць дамовы на выкананне навукова-даследчых работ, а таксама дамовы аб сумеснай дзейнасці па асваенню навуковых тэхналогій у галіне гідраметэаралогіі.

ПК-7. Складаць справаздачы па навукова даследчым работам, рыхтаваць навуковыя даклады і артыкулы, паведамленні, рэфераты.

ПК-8. Выконваць палявыя і лабараторныя даследаванні ўздзеяння гідраметэаралагічных паказчыкаў на стан асобных прыродных кампанентаў, прыродных, прыродна-антрапагенавых і сацыяльна-эканамічных комплексаў.

ПК-9. Ацэньваць наступства антрапагенавага ўздзеяння на клімат і гідралагічныя аб’екты, распрацоўваць прыемы тэрытарыяльнай аптымізацыіі навакольнага асяроддзя.
ПК-10. Ужываць дыстанцыйныя і аэракасмічныя метады даследавання аквальных комплексаў і метэаралагічных паказчыкаў з мэтай стварэння і выкарыстання ГІС прыкладнога прызначэння для галін прыродакарыстання. 

ПК-11. Ствараць і ўжываць мадэлі для апісання і прагназавання розных гідраметэаралагічных з’яў і атмасферных працэсаў.

ПК-12. Аналізаваць дынамічныя працэсы ў атмасферы, выконваць іх лічбавы аналіз з выкарыстаннем праграм сістэмы WRF і мадэляваць працэсы глабальнай цыркуляцыі.
ПК-13. Выбіраць аптымальныя рэкамендацыі па кіраванню воднымі экасістэмамі, ужываць законы гідрадынамікі для правядзення гідралагічных разлікаў і прагнозаў пры гідратэхнічным будаўніцтве і гаспадарчым выкарыстанні.

ПК-14. Выконваць аналіз і матэматычную апрацоўку гідраметэаралагічнай інфармацыі, забяспечваць гідраметэаданымі розныя галіны гаспадаркі.

ПК-15. Рэалізаваць на практыцы прынцыпы і нарматывы рацыянальнага прыродакарыстання.

ПК-16. Праводзіць кантроль дзейнасці ўстаноў гідраметэаралагічнай службы.

ПК-19. Складаць прагноз надвор’я, павадкаў і іншых небяспечных гідраметэаралагічных з’яў.

ПК-22. Праектаваць пункты маніторынгу і гідраметэаралагічных назіранняў.
ПК-23. Разбірацца ў пытянняхацэнкі эфектыўнасці аграметэаралагічных прагнозаў.
ПК-24. Арганізоўваць работу гідраметэаралагічных і аграметэаралагічных станцый і пастоў.
Працягласць практыкі 6 дзён (36 гадзін). Форма кантролю ведаў – дыферэнцыяваны залік.
ЗМЕСТ ПРАКТЫКІ
Вучэбная практыка па метэаралогіі праводзіцца на метэаралагічнай станцыі, якая знаходзіцца на геастанцыі “Заходняя Бярэзіна”. Метэастанцыя па сваёй паўнаце абсталявання адпавядае станцыі I разрада, г. зн., што на станцыі ўстаноўлены ўвесь комплекс прыбораў і прыладаў, пры дапамозе якіх праводзяцца метэаралагічныя і актынаметрычныя назіранні, якія адпавядаюць патрабаванням Тэхнічнага кодэксу ўсталяванай практыкі і Сусветнай службы надвор’я.
Метэаралагічныя назіранні:

1. Вымярэнне тэмпературы і вызначэнне стану подсцілачнай паверхні.

2. Вымярэнне тэмпературы глебы на метэапляцоўцы без расліннага покрыва.

3. Вызначэнне тэмпературы глебы пад раслінным покрывам.

4. Вызначэнне тэмпературы і характарыстык вільготнасці паветра.

5. Рэгістрацыя сутачнага ходу тэмпературы і адноснай вільготнасці паветра.

6. Вымярэнне характарыстык:

ветру; атмасфернага ціску; атмасферных ападкаў; воблачнасці; далёкасці бачнасці.

7. Назіранні за атмасфернымі з'явамі.

8. Вызначэнне працягласці сонечнага ззяння.
Актынаметрычныя назіранні

1. Прамая сонечная радыяцыя.

2. Рассеяная сонечная радыяцыя.
3. Адбітая радыяцыя.
4. Альбеда.
5. Сумарная радыяцыя.
6. Радыяцыйны баланс дзейнай паверхні.
Арганізацыя практыкі:
1-ы дзень. Інструктаж па тэхніцы бяспекі. Лекцыя і тэарэтычныя заняткі:
Уводзіны. Арганізацыя метэаралагічных назіранняў на глабальным і рэгіянальным узроўнях. Работа метэаралагічнай станцыі. Патрабаванні да размяшчэння метэастанцый, іх рэпрэзентатыўнасць. Устаноўка і работа метэаралагічных і актынаметрычных прыбораў і прыладаў. Тэрміны метэаназіранняў. 4 гадзіны.
Практычныя заняткі. Мэта і задачы практыкі. Знаёмства з Тэхнічным кодаксам усталяванай практыкі, методыкай метэаралагічных і актынаметрычных назіранняў, кніжкамі і табліцамі назіранняў – КМ-1, КМ-3, КМ-12. Кожны студэнт робіць па 2–3 пробных адлікі па прыборам і вучыцца заносіць даныя ў кніжку назіранняў, самастойна апрацоўвае назіранні. Ажыццяўляецца тэхнічны і крытычны кантроль.
2-і дзень. Правядзенне назіранняў, апрацоўка даных і складанне табліц. Знаёмства са структурай справаздачы. Патрабаванні да заліку. Паверка метэаралагічных прыбораў, рэгуліроўка і кантроль за іх працай, магчымыя непаладкі. Характарыстыка сінаптычнай сітуацыі на аснове дадзеных назіранняў. Тэхнічны і крытычны кантроль вынікаў назірання. Складанне прагнозу надвор’я наступнага дня. 
3-і дзень. Аб’яўленне прагнозу надвор’я раніцай на лінейцы перад студэнтамі. Правядзенне назіранняў, апрацоўка даных і складанне табліц. Аналіз сінаптычнай сітуацыі. Складанне прагнозу надвор’я. Падрыхтоўка справаздачы. Вывучыць умовы ўтварэння і Міжнародную класіфікацыю воблакаў, характарыстыку іх форм, відаў і разнавіднасцей, як аб’ект і люстэрка сінаптычнай сітуацыі.

4-ы дзень. Аб’яўленне прагнозу надвор’я на ранішняй лінейцы. Правядзенне назіранняў, апрацоўка даных і складанне табліц. Падрыхтоўка справаздачы. Аналіз сінаптычнай сітуацыі і прагноз надвор’я. Апытанне “Умовы ўтварэння і Міжнародная класіфікацыя аблокаў, характарыстыка іх форм, відаў і разнавіднасцей, аналіз сінаптычнай сітуацыі.

5-ы дзень. Аб’яўленне прагнозу надвор’я на лінейцы. Правядзенне назіранняў, апрацоўка даных і складанне табліц. Аналіз сінаптычнай сітуацыі і прагноз надвор’я. Падрыхтоўка справаздачы. Адпрацоўка сістэмы кадзіравання даных назіранняў і нанясення на сінаптычную карту.

6-ы дзень. Канчатковае абагульненне вынікаў назірання і завяршэнне справаздачы. Праверка звычкі да правільнага карыстання прыборамі і прыладамі ў кожнага студэнта паасобку. Абарона справаздачы. Аналіз развіцця сінаптычнай сітуацыі напрацягу практыкі. Крытэрыі распазнавання сінаптычных аб’ектаў. Правілы апрацоўкі і кадзіравання атрыманых метэаралагічных і актынаметрычных даных, нанясенне іх на сінаптычную карту. Індывідуальнае апытанне кожнага студэнта. Завяршэнне практыкі, падвядзенне вынікаў, выстаўленне дыферэнцыраванай адзнакі.
ІНФАРМАЦЫЙНА-МЕТАДЫЧНАЯ ЧАСТКА

Патрабаванні да складання справаздачы

Брыгада студэнтаў складае адну справаздачу. Яна павінна быць збрашуравана, утрымліваць змест, старонкі, малюнкі, табліцы, якія пранумераваны. Пажадана ілюстраваць справаздачу фатаздымкамі формаў хмар, метэаралагічнай пляцоўкі і ўстаноўкі прыбораў.


Справаздача афармляецца ў адпаведнасці з патрабаваннямі да навуковых работ. На вокладцы патрэбна адзначыць назву вучэбнай установы, факультэта, кафедры, від практыкі, прозвішчы студэнтаў, кіраўніка, месца практыкі, год.


Тэкст справаздачы пішацца на адным баку ліста акуратным, разборлівым почыркам. Ілюстрацыйны матэрыял правільна афармляецца, неабходна прытрымлівацца асноўных прынцыпаў выканання чарцёжных работ.


Кожны студэнт павінен засвоіць усю праграму метэаралагічнай практыкі. Пры падрыхтоўцы справаздачы кожны ўдзельнік піша самастойна яе фрагмент, дае інтэрпрэтацыю даных у непарыўнай сувязі з агульным матэрыялам, сабраным падчас практыкі.

Змест справаздачы

Справаздача складаецца з тэкставай часткі, табліц, карт, графікаў і ўтрымлівае наступныя раздзелы:


Уводзіны.


Раздзел 1. Методыка метэаралагічных назіранняў.


Раздзел П. Фізіка-геаграфічная характарыстыка месцазнаходжання станцыі.


Раздзел Ш. Кліматычная характарыстыка геастанцыі “Заходняя Бярэзіна”.


Раздзел IV. Характарыстыка надвор’я за перыяд назіранняў.


 Раздзел V. Кадзіраванне даных метэаралагічных назіранняў і нанясенне іх на сінаптычную карту
·  Раздзел VI. Аналіз вынікаў назірання.

1. Сонечная радыяцыя.

2. Тэмпература глебы і яе сувязь з умовамі надвор,я.

3. Тэмпература і вільготнасць паветра.

4. Хуткасць і напрамак ветру.

5. Атмасферны ціск.

6. Хмарнасць і працягласць сонечнага ззяння.

7. Атмасферныя ападкі.

·  Раздзел VII. Методыка складання прагнозу надвор’я.

Вывады.


Літаратура.
Змест асобных раздзелаў справаздачы

Уводзіны пішуцца на 1–2 старонках. У іх фармулююцца мэта і задача практыкі, паказваюцца месца і час яе праходжання, пералік выкананых работ за кожны дзень, адзначаецца аўтарства напісання асобных раздзелаў справаздачы, кім складзены і аформлены графічныя матэрыялы.


У раздзеле I разглядаеца методыка метэаралагічных назіранняў, парадак карыстання метэапрыборамі, апрацоўка матэрыяла, патрабаванні да арганізацыі і абсталявання метэаралагічных станцый, вычэрчваецца план метэапляцоўкі.


У раздзеле П прыводзіцца фізіка-геаграфічная характарыстыка месца знаходжання метэастанцыі. Адзначаюцца каардынаты станцыі і вышыня над узроўнем мора, а таксама асаблівасці рэльефу, глебы, характара паверхні, тыпа расліннасці, ахаванасць ад ветру, размяшчэнне ў адносінах да іншых аб,ектаў — вадаёмаў, лесу і г.д. Вычэрчваецца гіпсаметрычная карта, на якую наносяць месцазназходжанне метэастанцыі.


Для напісання раздзела Ш “Кліматычная характарыстыка” скарыстоўваюцца матэрыялы шматгадовых метэаралагічных назіранняў, што ўтрымліваюцца ў кліматычных даведніках і атласах, а таксама ў метадычным дапаможніку па практыкам на геастанцыі “Заходняя Бярэзіна” (1990, 2007). 

Характарыстыка надвор'я за перыяд назіранняў даецца ў раздзеле 1У. У перыяд назіранняў студэнты павінны вучыцца ўлоўліваць агульны характар надвор,я за кожны дзень практыкі і даваць сціслую характарыстыку ў звязцы з барычнымі сістэмамі, атмасфернымі франтамі і тыпамі паветраных мас, пацверджаную неабходнымі лічбавымі данымі ўласных назіранняў. Асаблівую ўвагу пры гэтым трэба звяртаць на развіццё атмасферных працэсаў. 


Раздзел V. уяўляе методыку кадзіравання данных назірання ў прынятай форме тэлеграмы для перадачы ў гідраметэацэнтр. 
·  Раздзел VI. Утрымлівае аналіз назіранняў за кожным метэаралагічным элементам. Для аналізу спачатку дадзеныя назіранняў заносяцца ў табліцы, што складаюцца для асобных элементаў. Потым для нагляднага прадстаўлення змяненняў метэаэлементаў і выяўлення іх фізічных сувязей паміж сабой і сінаптычнымі ўмовамі вычэрчваецца графік “Сутачны ход метэаэлементаў” на міліметровай паперы. На гарызантальнай восі адкладваюць тэрміны назіранняў, а на вертыкальнай –- у выбраным маштабе пэўны элемент надвор,я. Зверху над кожным тэрмінам паказваецца значкамі інтэнсіўнасць сонечнага ззяння. Напрамак ветру паказваюць стрэлкай, а яго хуткасць — апярэннем. Адпаведнымі знакамі паказваюць другія атмасферныя ззявы і іх інтэнсіўнасць [2, 4, 5].

У ходзе аналізу дадзеных неабходна высветліць узаемасувязь і ўзаемаабумоўленасць, што існуе паміж метэаэлементамі, паказаць залежнасць тэмпературы паветра і глебы ад інтэнсіўнасці сонечнай радыяцыі, суадносіны элементаў радыяцыйнага балансу пры розных тыпах надвор’я (ясна, пахмурна); выявіць характэрныя асаблівасці сутачнага ходу ў розных умовах сінаптычнай сітуацыі (антыцыкланальнае малахмарнае надвор’е з добра выражаным сутачным ходам, цыкланальнае хмарнае надвор’е са зглажаным сутачным ходам); залежнасць характарыстык вільготнасці паветра ад яго тэмпературы; прасачыць змяненні метэаэлемэнтаў з вышынёй і з глыбінёй ў тэрміны назіранняў. Патрэбна высветліць і адзначыць прычыны змяненняў метэаралагічных элементаў. Прааналізаваць вертыкальныя профілі, што дасць маuчымасць выявіць асаблівасці стратыфікацыі атмасферы на працягу сутак пры розных тыпах надвор’я.

·  У раздзеле VII прыводзіцца методыка складання прагнозу надвор’я і прыклады прагнозаў, зробленых падчас практыкі на кожны дзень.

У заключэнні выкладаюцца асноўныя навуковыя вывады выкананых даследванняў, акрэсліваюцца асноўныя вынікі праходжання метэаралагічнай практыкі, студэнты выказваюць сваю думку аб ёй і пажаданні на будучыню.


Дадатак. Да справаздачы павінны быць прыкладзены ўсе першасныя матэрыялы практыкі (кніжкі назіранняў, табліцы, графікі, стужкі самапісцаў, дзённік надвор’я).

Здача заліку. Абарона справаздачы

Кожны студэнт дакладвае матэрыялы свайго індывідуальнага раздзела, дае інтэрпрэтацыю дадзеных у непарыўнай сувязі з агульным матэрыялам, сабраным падчас практыкі. Выстаўляюцца дыферэнцыраваныя адзнакі па дзесяцібальнай сістэме ацэнак.

